განმარტებითი ბარათი
„ვიდეოგაზიარების პლატფორმის მომსახურების მიმწოდებელთა ქცევის კოდექსის  დამტკიცების შესახებ“ საქართველოს კომუნიკაციების ეროვნული კომისიის დადგენილების პროექტზე

ა) დადგენილების მიღების მიზეზი 
 
[bookmark: _Hlk166221508]„მაუწყებლობის შესახებ“ საქართველოს კანონის 76-ე მუხლის 37 პუნქტის შესაბამისად განისაზღვრა, რომ კომისიამ 2024 წლის 1 ივლისამდე უნდა მიიღოს ვიდეოგაზიარების პლატფორმის მომსახურების მიმწოდებელთა ქცევის კოდექსის კოდექსი.
[bookmark: _Hlk164951512]„მაუწყებლობის შესახებ“ საქართველოს კანონის 50-ე მუხლის პირველი პუნქტის თანახმად, „კომისია მედიამომსახურების მიმწოდებლებთან, ვიდეოგაზიარების პლატფორმის მომსახურების მიმწოდებლებსა და საზოგადოების წარმომადგენლებთან კონსულტაციების საფუძველზე, საჯარო ადმინისტრაციული წარმოების წესით იღებს მედიამომსახურების მიმწოდებელთა ქცევის კოდექსსა და ვიდეოგაზიარების პლატფორმის მომსახურების მიმწოდებელთა ქცევის კოდექსს“.
კომისიის მიერ „მაუწებლობის შესახებ“ საქართველოს კანონის, ევროკავშირის წევრი სახელმწიფოების პრაქტიკის გათვალისწინებითა და აუდიოვიზუალური მედია მომსახურების 2010 წლის 10 მარტის 2010/13/EU დირექტივის მოთხოვნების შესაბამისად  შემუშავებულ იქნა  ვიდეოგაზიარების პლატფორმის მომსახურების მიმწოდებელთა ქცევის კოდექსის პროექტი.
ბ) დადგენილების პროექტის არსი და დამახასიათებელი ძირითადი ნიშნები 
ვიდეოგაზიარების პლატფორმის მომსახურების მიმწოდებელთა ქცევის კოდექსის წარმოდგენილი პროექტი ეფუძნება სიტყვისა და გამოხატვის თავისუფლების და საზოგადოებრივი ინტერესების დაცვის პრინციპებს, რათა უზრუნველყოს კონკურენტული გარემოს შექმნა და თავისუფალი მეწარმეობა, საზოგადოების და არასრულწლოვანთა დაცვა მავნე ონლაინ მასალისაგან. 
წარმოდგენილი პროექტი ითვალისწინებს რიგ ღონისძიებებს, რომელთა განხორციელება ევალებათ ვიდეოგაზიარების პლატფორმის მომსახურების მიმწოდებლებს თავიანთი პლატფორმის მეშვეობით ამ კოდექსის მოთხოვნების შესაბამისი ვიდეორგოლის, პროგრამის ან აუდიოვიზუალური სარეკლამო კომუნიკაციის გავრცელების უზრუნველსაყოფად. აკრძალულია ვიდეოგაზიარების პლატფორმაზე ისეთი მასალის განთავსება, რომელმაც შესაძლებელია ზიანი მიაყენოს არასრულწლოვანის ფიზიკურ, გონებრივ ან მორალურ განვითარებას, ხელი შეუწყოს ძალადობის ან სიძულვილის წაქეზებას (სიძულვილის ენა), გარდა იმ შემთხვევისა, როდესაც ეს აუცილებელია ვიდეორგოლის, პროგრამის ან აუდიოვიზუალური სარეკლამო კომუნიკაციის კონტექსტის გათვალისწინებით და არ არსებობს სიძულვილის ენის გავრცელების განზრახვა, ასევე მასალა, რომლის გავრცელება შეიცავს საქართველოს სისხლის სამართლის კოდექსით განსაზღვრული დანაშაულის − ტერორიზმისაკენ საჯაროდ მოწოდების, წინასწარი შეცნობით არასრულწლოვანის გამოსახულების შემცველი პორნოგრაფიული ნაწარმოების გავრცელების, რასობრივი დისკრიმინაციის ან ადამიანთა თანასწორუფლებიანობის დარღვევის   ნიშნებს.
კოდექსის პროექტი ავალდებულებს ვიდეოგაზიარების პლატფორმის მომსახურების მიმწოდებლებს შექმნან ისეთი ფუნქციონალი, რომელიც უზრუნველყოფს ვიდეორგოლების ამტვირთავი მომხმარებლების მიერ კომერციული კომუნიკაციების შემცველი ვიდეორგოლის  ატვირთვის თაობაზე ინფორმაციის დეკლარირებას, ვიდეოგაზიარების პლატფორმის მომხმარებლისთვის გამჭვირვალე და მოსახერხებელი მექანიზმების შექმნას, რათა მომხმარებელმა აცნობოს ვიდეოგაზიარების პლატფორმის მომსახურების მიმწოდებელს მასალის ამ კოდექსის დარღვევით განთავსების შესახებ. პლატფორმაზე ასევე უნდა იყოს უზრუნველყოფილი  განთავსებული მასალის  რეიტინგის მეშვეობით შეფასება  მომხმარებლების მიერ.
წარმოდგენილი პროექტი ასევე ითვალისწინებს ვიდეოგაზიარების პლატფორმის მომხმარებლებისთვის ასაკის გადამოწმებისა და მშობლის კონტროლის სისტემების შექმნას, ისეთ მასალასთან მიმართებით, რომელმაც შეიძლება ზიანი მიაყენოს არასრულწლოვანთა ფიზიკურ, გონებრივ ან მორალურ განვითარებას; ასევე მედიაწიგნიერების მიმართულებით ეფექტიანი ღონისძიებებისა და ინსტრუმენტების უზრუნველყოფას და ამ ღონისძიებებისა და ინსტრუმენტების შესახებ მომხმარებელთა ცნობიერების ამაღლებას.
კოდექსის პროექტის მიხედვით, ვიდეოგაზიარების პლატფორმის მომსახურების მიმწოდებლების მიერ განხორციელებული ღონისძიებების ადეკვატურობას აფასებს კომისია, მათ შორის, ამ მომსახურების მიმწოდებლის ზომის, მის მიერ შეთავაზებული მომსახურების ბუნებისა და მომხმარებელთა რაოდენობის გათვალისწინებით.
წარმოდგენილი პროექტის მიხედვით, ამ კოდექსის მოთხოვნების დარღვევის შემთხვევაში კომისია უფლებამოსილია განახორციელოს შესაბამისი რეაგირება „მაუწყებლობის შესახებ“ საქართველოს კანონის  IX თავით დადგენილი წესით.
გ) დადგენილების პროექტის საფინანსო-ეკონომიკური გაანგარიშება 
დადგენილების პროექტის მიღება გავლენას არ მოახდენს სახელმწიფო ბიუჯეტის საშემოსავლო და ხარჯვით ნაწილებზე.
დ) გენდერული თანასწორობის მდგომარეობაზე კანონქვემდებარე ნორმატიული აქტის პროექტის მოსალოდნელი ზეგავლენის შეფასება 
 დადგენილების პროექტის მიღებით გენდერული თანასწორობის მდგომარეობაზე ზეგავლენის მოხდენა მოსალოდნელი არ არის. 
 ე) ევროკავშირის ის სამართლებრივი აქტი, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან 
 ასეთი არ არსებობს.  
 ვ) დადგენილების  პროექტის ავტორი და წარმდგენი 
 დადგენილების პროექტის ავტორი და წარმდგენია საქართველოს კომუნიკაციების ეროვნული კომისია. 

